
I. ERANSKINA
FORU ARAU PROIEKTUA, ARABAKO FORU ALDUNDIAK ETA BURGOSKO PROBINTZIA DIPUTAZIOAK TREBIÑUKO ENKLABEARI BURUZ EGINDAKO LANKIDETZAKO ESPARRU AKORDIOA BERRESTEKOA.

Arabako lurralde historikoak, Burgosko probintziak eta haiek daudeneko autonomia erkidegoek historian zehar finkatutako zenbait elementu historiko (lurraldea), ekonomiko eta kultural partekatzen dituzte, eta horrek berekin dakar beren arteko erakunde leialtasunaren, lankidetzaren eta elkarlanaren beharra.
Horren harira, Burgoskoak diren baina Arabako Lurralde Historikoak inguratzen dituen Trebiñuko Konderriko eta Argantzongo udalerriei gagozkiela, badago lurralde arrazoi bitxi bat berekin dakarrena haietako bizilagunei zerbitzuak era egokian eskaintzeko eta bermatzeko baldintzak sustatzeko erakunde konpromisoa babesten eta arrazoitzen duena. Konpromiso hori, zenbait arlotan, lurralde bietako eskualde mugakideetako bizilagunei ere badagokie.

Udalerri horietako bizilagunei zerbitzuak gero eta hobeto eskaintzeko asmoari tinko eusten zaio, Trebiñuko enklabeari buruz probintzia bietako, autonomia erkidegoetako eta estatuko erakundeetako politikarien eta administrazioen adierazpenak eta ekintzak gorabehera.

Asmo horrekin, 2017ko apirilaren 24an, lankidetzarako esparru akordioa izenpetu zen Arabako Foru Aldundiaren eta Burgosko Probintzia Diputazioaren artean, Trebiñuko enklabea dela eta. Horrez gain, geroago beste lankidetza hitzarmen batzuk izenpetu ziren 2018ko apirilaren 3an. 

Esparru akordio horren indarraldia laster amaituko denez, emaitzak positiboki balioetsi ondoren, komenigarritzat jo da beste akordio bat izenpetzea, duela lau urtetik Burgosko Probintzia Diputazioak eta Arabako Foru Aldundiak garatutako lankidetza horri jarraipena emateko.

Esparru akordio hori Toki Araubidearen Oinarriak arautzen dituen apirilaren 2ko 7/1985 Legearen 55. eta 57. artikuluetan oinarritzen da. Artikulu horiek hauek arautzen dituzte: administrazioen arteko harremanetan erakundeen arteko leialtasuna, bakoitzak bestearen eskumenak errespetatuz; harremanek aurrekontuan eta finantzetan duten eraginaren balorazioa; hurkoaren informazioa eskuratzeko aukera eta haien arteko elkarlana eta laguntza, eta bertan aurreikusten da lankidetza ekonomikoa, teknikoa eta administratiboa toki zerbitzuetan nola guztien intereseko gaietan. Lankidetza hori borondatez garatzen da administrazio hitzarmenen bidez, eta egiten den lankidetza akordioa gainerako administrazioei jakinarazi behar zaie.

Azkenik, esparru akordio hori izenpetzean erabat beteko da Euskadiko Autonomia Estatutuaren 8. artikuluan eta Gaztela eta Leongo Autonomia Estatutuaren hirugarren xedapen gehigarrian xedatutakoa, bai eta haien babesean Trebiñuko enklabeari buruz gara daitezkeen prozeduretan xedatutakoa ere.

Lankidetzarako esparru akordioa baliagarritzat jo da enklabeko biztanleei zerbitzu hobeak eskaintzeko, eta onura horiek udalerri mugakideetara zabaldu ahal izango dira.

Foru Aldundiaren Foru Gobernu Kontseiluak erabaki du aipatutako esparru akordioa sinatzea, eta Arabako Lurralde Historikoaren lurralde antolakuntzari buruzko 1983ko martxoaren 7ko Foru Arauak 6.2.b) 3 artikuluan eta apirilaren 22ko 1/2013 Foru Arauak (Arabako Batzar Nagusien Funtzionamendu Arautegiarena) 145.2 artikuluan xedatutakoarekin bat etorriz, Batzar Nagusien ardura da Foru Aldundiaren proposamenak berrestea, beste probintzia batzuekiko hitzarmenen kasuan.

52/1992 Foru Arauaren 6.12. eta 8.7 artikuluetan xedatutakoa aztertu da (52/1992 Foru Araua, abenduaren 18koa, Arabako Foru Aldundiaren Antolaketa, Funtzionamendu eta Araubide Juridikoari buruzkoa).


1. artikulua. Berrestea Arabako Foru Aldundiak eta Burgosko Probintzia Diputazioak Trebiñuko enklabeari buruz egindako lankidetzako esparru akordioa.

2. artikulua. Arabako Foru Aldundiari baimena ematea esparru akordio honen ondorioz sortzen diren hitzarmen guztiak izenpetzeko. Horrek ez du kentzen hitzarmen horiek Arabako Batzar Nagusietara bidali behar izatea.

AZKEN XEDAPENA
Foru arau hau ALHAOn argitaratu eta hurrengo egunean jarriko da indarrean.

